
MINUTI

Il-Minuti tal-Laqgħa Nru 23 li saret fid-9 ta’ Frar 2021 kienu kkonfermati.

MALTA TRADE POSITION WITH AFRICA

IĊ-CHAIRPERSON (Onor. Glenn Bedingfield): Nistieden lir-rappreżentanti tat-Trade Malta sabiex iressqulna l-preżentazzjoni tagħhom fuq it-Trade Position mal-Afrika. U għalhekk insejjaħ lis-Sur Buttigieg. 

IS-SUR ANTON BUTTIGIEG (Kap Eżekuttiv ta’ Trade Malta): Wara nofsinhar it-tajjeb u nirringrazzjakom tal-istedina. Aħna ħejjejna preżentazzjoni fuq il-pożizzjoni ta’ Malta f’dak li għandu x’jaqsam mal-kummerċ mal-Afrika. Imbagħad wara din il-preżentazzjoni nkunu nistgħu nieħdu l-mistoqsijiet li jista’ ikollkom fuq dan is-suġġett. Se nibda billi nagħtikom stampa ħafifa tal-Afrika. Bażikament dan huwa kontinent li qiegħed fis-South ta’ Malta u li bħala massa ġeografika huwa tliet darbiet akbar mill-Ewropa. Dan il-kontinent jokkupa 20% tal-massa tad-dinja u għandu popolazzjoni ta’ madwar 1.3 biljun ruħ. Ħafna drabi n-nies ma jirrealizzawx bil-kobor tal-Afrika. 

Bħala Trade Malta aħna public private partnership bejn il-Gvern ta’ Malta u l-Kamra tal-Kummerċ, u r-remit tagħna huwa speċifikament dak li ngħinu kumpaniji u intrapriżi li huma bbażati f’Malta sabiex jesportaw il-prodotti tagħhom. Il-bord xtaq li niffoka fuq pajjiżi li tradizzjonalment aħna ma nagħmlux kummerċ magħhom u dan biex niftħu swieq ġodda għall-intrapriżi Maltin. Ilna b’dak ir-remit sa mill-2017, nibnu relazzjonijiet kemm ma’ gvernijiet oħrajn, kif ukoll ma’ assoċċjazzjonijiet ta’ kummerċ ma’ dawn il-pajjiżi Afrikani. U rrid ngħid b’ċerta suċċess li sibna lill-komunità lokali tal-kummerċ riċettiva ħafna fejn għandu x’jaqsam ma’ sejbien ta’ opportunitajiet ġodda ta’ kummerċ. Bis-saħħa ta’ din il-preżentazzjoni nixtiequ nagħtukom aktar informazzjoni dwar il-pożizzjoni preżenti ta’ Malta fejn għandu x’jaqsam il-kummerċ mal-Afrika.

Kif diġà spjegajt ir-remit tagħna huwa ffokat fuq li ngħinu kumpaniji jesportaw u allura l-informazzjoni li hawn f’din il-preżentazzjoni tiffoka fuq l-esportazzjoni ta’ intrapriżi li huma bbażati f’Malta. Id-data li għandna available llum hija marbuta mal-esportazzjoni ta’ prodotti fiżiċi. Fejn għandu x’jaqsam is-settur tas-servizzi ma tantx għandna informazzjoni u dan is-settur mhuwiex inkluż f’din il-preżentazzjoni. Il-pożizzjoni ta’ Malta llum hija li fejn għandu x’jaqsam mal-esportazzjoni għandek numru ta’ kumpaniji li ġew f’Malta minħabba skopijiet ta’ FDI, ġew minħabba Malta Enteprise li ġabithom Malta bħala bażi biex jesportaw minnha. U parti essenzjali mill-exports tagħna llum lejn l-Afrika jiġu bis-saħħa u b’riżultat ta’ dawk l-FDIs. Każ partikolari huwa l-printing tal-muniti, li minn Malta jirbħu l-kuntratti tal-pajjiżi Afrikani. Dawn huma kuntratti li ħafna drabi jiswew il-miljuni u jkunu fuq numru ta’ snin. Imbagħad għandna wkoll numru ta’ kumpaniji li bdew minn Malta, raw opportunitajiet fl-Afrika, però l-prodotti li qed jipproduċu llum huma low value but high volume. Eżempju klassiku huwa tal-Foster Clarks li ilu għal dawn l-aħħar 25 sena jesporta b’suċċess lejn pajjiżi Afrikani.  

L-istrateġija tagħna hija li nixtiequ li nsibu bilanċ bejn dawn iż-żewġ estremi, fejn insibu kumpaniji oħrajn, f’niċeċ partikolari, fejn jaraw l-opportunitajiet f’dawn il-pajjiżi. Ovvjament dak li konna qed nagħmlu permezz ta’ numru ta’ events li organizzajna, fejn bis-saħħa tagħhom tajna opportunità lill-kumpanniji Maltin jifhmu x’inhuma dawn l-opportunitajiet. Nemmnu wkoll li l-opportunità mhijiex biss li l-kumpaniji jibqgħu bbażati f’Malta imma li jkollhom ukoll xi forma ta’ preżenza f’dawn is-swieq li aħna qegħdin nippromwovu. Ir-raġuni hi li jekk mhux se nagħmlu dan issa jaf ikun hemm ħaddieħor li jagħmilha minflokna u mbagħad ikun tard wisq biex aħna nidħlu f’dawn is-swieq. Nemmnu wkoll li nkunu qegħdin nirbħu iktar punti ma’ dawn il-pajjiżi jekk aħna jirnexxielna nikkreaw l-impjiegi f’dawn il-pajjiżi. Issa mhux qed ngħidu li l-kumpaniji jitilqu minn Malta imma qed ngħidulhom li nemmnu li hemm skop għal iktar kummerċ f’dawn il-pajjiżi imma jrid ikollhom xi forma ta’ preżenza hemmhekk. U dan il-messaġġ naħseb li ntlaqa’ tajjeb ħafna mill-komunità tal-kummerċ f’Malta.

Għaliex l-Afrika? L-ewwel nett għandek kontinent li llum għandu 54 stat. Kif għedt qabel għandek popolazzjoni ta’ 1.3 biljuni, u fejn l-età medja tan-nies hija ta’ inqas minn 20 sena. Hemm il-faxxa tal-middle class li qiegħda dejjem tikber u għandek il-prodott gross domestiku ta’ ħafna minn dawn il-pajjiżi Afrikani li qiegħed jikber b’mod sostanzjali. Fil-fatt f’dawn l-aħħar 10 snin kiber b’tali mod li qiegħed jattira ħafna investiment. Għandna wkoll żviluppi ġodda fejn l-Afrika llum qiegħda tħares lejn l-African Continental Free Trade Area, li biex nagħti eżempju li aħna forsi iktar familjari miegħu, dan qisu t-twelid tal-Unjoni Ewropea wara l-gwerra dinjija, fejn kellek il-pajjiżi kollha tal-Ewropa li ngħaqdu flimkien biex jikkolaboraw ħalli jkun hemm a free trade market.  

Illum nafu biżżejjed fiex qiegħda l-Ewropa. Din hija waħda mill-ikbar opportunitajiet li għandna, fejn jekk inti llum qiegħed ibbażat fil-Ghana għandek opportunitajiet biex tagħmel kummerċ mingħajr problemi ta’ dwana u mingħajr problemi ta’ burokrazija oħra f’pajjiżi oħrajn. Qegħdin naraw ukoll li l-African Union qiegħda ssir iktar assertiva, u fejn għandu x’jaqsam ma’ problemi Afrikani l-African Union qiegħda titkellem iktar b’vuċi waħda. Jiġifieri dak li qiegħed jiġri fin-North tal-Africa llum għandhom interess fih pajjiżi bħas-South Africa u n-Namibia, u qegħdin ukoll jagħmlu l-pożizzjoni tagħhom fl-African Union. Huwa ċar ukoll li l-Kummissjoni Ewropea qiegħda tħares lejn l-Afrika bħala kontinent strateġiku. Fil-fatt il-President tal-Kummissjoni diġà għamlet numru ta’ attentati biex tmexxi din l-istrateġija u semmiet ukoll l-istrateġija ta’ Malta, fejn aħna naħseb li konna t-tieni pajjiż li kellna strateġija għall-Afrika fl-Unjoni Ewropea. 

Bħal kull organizzazzjoni kellna niffokaw fuq numru ta’ pajjiżi, u wara l-analiżi li għamilna, anke bis-saħħa tal-Ambaxxatur Micallef li jirrappreżenta lil Malta fl-African Union u fl-Ethiopia, identifikajna pajjiżi li ħassejna li kellna bżonn inkattru r-relazzjoni tagħna magħhom.  Fin-North Africa identifikajna l-Marokk, fil-West Africa identifikajna l-Ghana, fl-East Africa identifikajna l-Ethiopia u d-Djibouti u fin-naħa ċentrali tal-Afrika identifikajna r-Ruanda u n-Namibia. Issa mhux qed ngħidu li dawn biss għandhom ikunu s-swieq li għandna nagħmlu kummerċ magħhom, però nemmnu li jekk se nibnu relazzjonijiet dawn is-swieq għandhom il-potenzjal fejn aħna nkunu nistgħu nifirxu fil-pajjiżi ġirien. Huma pajjiżi relattivament żgħar, bl-eċċezzjoni tal-Ethiopia, u għandna possibilità li nitkellmu magħhom anke fuq livell governattiv kif ukoll fuq livell kummerċjali. Fil-fatt dawn s-swieq intagħżlu għax kien hemm raġuni. Waħda mir-raġunijiet primarji kienet il-livell tal-Ingliż li għandhom dawn il-pajjiżi u allura jagħmilha aktar faċli għalina biex nikkomunikaw magħhom fuq livell governattiv u kummerċjali.   

Ir-riskju huwa relattivament baxx jew stabbli bl-eċċezzjoni tal-Ethoipia però dan konna nafuh minn qabel. Kif għedt diġà tajjeb is-swieq huma relattivament żgħar imma bħala pajjiżi lesti li jitkellmu magħna. Jekk nagħti l-eżempju tar-Ruanda, dan huwa pajjiż effiċjenti ħafna però għandu swieq enormi ħdejh. Jiġifieri bħala komunità Maltija naraha diffiċli li jkollna preżenza massiva fil-Congo jew fid-Demographic Republic of Congo imma jista’ ikollna bażi stabbli ġo Ruanda, fejn b’partners tajbin inkunu nistgħu nħarsu lejn dawn is-swieq li għandhom suq enormi. Eżempju biex tifhmu aħjar dak li qed nipprova ngħid huwa bħal meta jkollok kumpanija barranija li tiġi tistabilixxi ruħha hawn Malta biex tagħmel business fil-Libja. Dan mhuwiex daqshekk differenti mill-konċett li qed nippruvaw nagħtu lill-kumpaniji Maltin li jmorru fir-Ruanda biex ikollhom aċċess għal swieq oħra. Dawn il-pajjiżi kollha li llum qegħdin nitkellmu magħhom, u li semmejna fuq livell governattiv, qed jaraw ukoll li aħna qegħdin nisimgħu x’inhuma l-interessi tagħhom u li qed immexxu dawk l-interessi. U s’issa jidher li mexjin fuq dak l-aspett.

X’għamilna s’issa? Bdejna bi żjara li kien hemm min-numru ta’ nies fil-kummerċ fil-Ghana li ġew hawnhekk fl-2017. Ftit wara morna aħna fl-ewwel żjara fil-Ghana u li mbagħad reġgħet ġiet ikkumplimentata bi żjara oħra fl-2020. Kien hawn ovvjament incoming visit tal-President tal-Ghana fl-2019 biex jirreċiproka ż-żjara tal-President ta’ Malta fl-2017. Għamilna wkoll żjara esplorattiva f’Addis Ababa, b’numru ta’ kumpaniji u bi pjaċir ngħid li numru minnhom illum għandhom xi forma ta’ kummerċ f’dan is-suq. Kellna wkoll delegazzjoni teknika li ġiet hawnhekk mill-Ethopia, anke biex jifhmu l-istruttura tagħna f’dak li għandu x’jaqsam mal-industrial spaces.   

Fejn għandu x’jaqsam in-Namibia bi pjaċir ngħid li llum għandna relazzjoni tajba ħafna mal-Kummissarju Għoli ta’ Namibia ġewwa Londra, fejn qed nippromwovu l-kummerċ bejn iż-żewġ ġurisdizzjonijiet. Is-sena l-oħra bdejna billi għamilna webinar bl-involviment tal-Gvern ta’ Namibia, liema webinar kien intitolat “Doing business with Namibia”. Illum u għada għandna B2B online match-making event b’200 parteċipant li minnhom għandna 67 kumpanija minn Malta. Anke aħna konna sorpriżi li llum għandna 193 parteċipant li qegħdin jitkellmu online bil-potenzjal ta’ business u kummerċ bejn iż-żewġ pajjiżi.   

Fejn għandu x’jaqsam mar-Rwanda għamilna żjara fl-2019, li kienet preparatorja għaċ-CHOGM, li sfortunatament imbagħad ma sarx. Hemmhekk ġejna wkoll esposti għal entitajiet bħal Ruanda Development Board u għall-Kummissarju Għoli ġewwa Londra.   Peress li l-pjan għadu li jsir iċ-CHOGM aktar tard din is-sena, ħassejna li kellna nagħmlu sessjoni informattiva għall-intrapriżi Maltin biex jaraw x’inhuma l-opportunitajiet fir-Rwanda. U se nagħmlu wkoll xi ħaġa simili bħalma għamilna man-Namibia, jiġifieri a B2B session. F’inqas minn tliet ijiem li ħriġna l-expression of interest li se ssir din is-sessjoni kellna ‘l fuq minn 60 kumpanija Maltija li applikaw u wrew l-interess tagħom li jixtiequ jagħmlu business. Naħseb li bħali tafu li għandna diġà kumpaniji Maltin issettjati fir-Rwanda u li qed iħarsu biex ikabbru l-interessi tagħhom f’dan il-pajjiż.

Ovvjament il-kliem sabiħ però ħassejna li kellna nagħtu xi ftit indikazzjoni bin-numri, u nerġa’ ngħid li din mhijiex l-istampa kompluta imma hija biss parti mill-istampa. Sfortunatament m’għandniex id-data tas-servizzi. Aħna bħala pajjiż l-ikbar suq tagħna dejjem se jkun l-Ewropa, anke minħabba l-prossimità tagħna tal-kontinenti. U anke għaliex dak li nipproduċu hawn Malta għandu affinità kbira mal-Asja minħabba l-microchips li aħna nesportaw lejn l-Asja fejn imbagħad dawn jiġu manifatturati f’ħafna prodotti teknoloġiċi. Però 12% tal-esportazzjoni tagħna f’dak li għandu x’jaqsam ma’ oġġetti fiżiċi jmorru lejn l-Afrika. Ħafna minnhom fil-preżent imorru lejn in-North Africa u mhux ‘l isfel imma ultimately xorta parti mill-Afrika. Il-kumplament jinqasmu fil-kontinenti l-oħra tad-dinja.   

Issa naraw ftit l-esportazzjoni f’valur monetarju. Din l-informazzjoni hija sal-2019 għax ovvjament fl-2020 is-sitwazzjoni inbidlet u kellna nieħdu cut off date. Malta tesporta kważi €4 biljuni fi prodotti u minnhom għandek €436 miljun li jmorru lejn l-Afrika. Dawn jammontaw għal dawk it-12% li semmejtilkom aktar qabel. Dan jinkludi wkoll numru ta’ transazzjonijiet fiż-żejt, li teknikament dawn mhumiex esportazzjoni ta’ xi valur li qed isir f’Malta. Imma meta tneħħi dak il-valur tat-transazzjonijiet taż-żejt nibqgħu b’ċifra ta’ €2.5 biljun. U l-valur tal-esportazzjoni lejn l-Afrika xorta waħda jibqa’ għoli. Fil-fatt dan ilaħħaq it-€300 miljun, li xorta jammonta għal 12% tal-esportazzjoni tagħna. 

Meta wieħed iħares lejn in-numri aktar fid-dettall, u hawnhekk erġajna inkludejna ż-żejt, naraw li t-tieni l-ikbar item huwa l-ipprintjar tal-flus, 40% ta’ dak kollu li jipproduċu żewġ FDIs f’Malta jmorru fl-Afrika. 6% ta’ dak li kollu li nipproduċu f’dak li għandu x’jaqsam mal-inġinerija jmorru lejn l-Afrika. Xi ħaġa interessanti hi li fejn tidħol l-esportazzjoni tal-ikel, kważi nofs l-esportazzjoni tal-ikel li tipproduċi Malta tmur lejn l-Afrika. 60% tal-esportazzjoni tagħna f’dak li għandu x’jaqsam ma’ ħwejjeġ u footwear tmur l-Afrika. Issa meta jkollok ċerta intimità mal-kumpaniji tkun taf x’qed jagħmlu u tkun taf jekk in-numri humiex se jiżdiedu jew jonqsu. Pereżempju nista’ ngħid li s-settur tas-security printing, anke minħabba x’qiegħed jiġri fl-Afrika, fejn l-użu tal-mobile bħala mezz ta’ ħlas qiegħed kulma jmur jiżdied b’mod esponenzjali, dak is-settur x’aktarx se jonqos. Però qegħdin naraw li ‘l quddiem, fejn għandu x’jaqsam mal-manifattura tal-ikel u x-xorb, se jkun hemm ħafna iktar opportunitajiet għall-intrapriżi Maltin.  

Item 5 huwa l-apparel and footwear, fejn hemmhekk nemmnu wkoll - minħabba ċerti agreements ta’ kumpaniji Maltin li qed jirrappreżentaw kumpaniji oħrajn – li dawn is-setturi se jikbru. Se jkollna min se jonqos u min se jiżdied.   

IĊ-CHAIRPERSON: Fl-islide “Malta exports to the world”, hemm inklużi wkoll tal-Afrika jew tal-Afrika maqtugħin għalihom? 

IS-SUR ANTON BUTTIGIEG: Ħalli mmur pass lura; mit-total ta’ €3 biljuni naqqasna t-total taż-żejt, fejn naqqasna kważi €1 biljun li hija l-esportazzjoni tagħna taż-żejt lejn id-dinja. Issa f’dak li għandu x’jaqsam ma’ security printing Malta tesporta b’€198 miljun u li €80 miljun minnhom imorru lejn l-Afrika. F’dak li għandu x’jaqsam mal-manifattura tal-ikel nipproduċu b’€103 miljuni u li kważi €47 miljun minnhom imorru lejn l-Afrika. L-istess f’dak li għandu x’jaqsam mal-apparel and footwear. Ħafna drabi dak li ma jiġix prodott Malta imma jiġi importat lejn Malta u mbagħad jerġa’ jiġi esportat.  Għaliex?  
Dan għaliex għandek intrapriżi li jirrappreżentaw brands internazzjonali kbar u huma għandhom l-aġenziji biex jirrappreżentaw lil dawk l-intrapriżi fl-Afrika. U f’dak il-każ minn kważi €60 miljun għandek kważi nofshom li qegħdin jerġgħu jiġu riesportati lejn l-Afrika. Jiġifieri hawnhekk għandna stampa tal-kumpaniji li huma bbażati f’Malta u li qegħdin jipproduċu xi ħaġa f’Malta, u għandek kumpaniji li qed jirrappreżentaw l-interessi tal-kumpaniji internazzjonali kbar li jippreferu li jkunu qegħdin Malta milli jkunu fl-Olanda jew fl-Afrika għax iħossuhom aktar safe li dak il-prodott jgħaddi minn Malta u jieħu ħsiebu aġent Malti. Issa ovvjament l-iżviluppi li jistgħu jsiru fl-Afrika fl-20 sena li ġejjin jafu jibdlu kompletament din l-istampa li għandna llum. (Interruzzjonijiet)

Mela fuq item 5 nista’ ngħidilkom li dak il-prodott ma jsirx Malta però għandek kumpanija li qed timpjega Malta 400 ruħ għax saret il-logistics centre ta’ kumpanija kbira internazzjonali li għażlet lil Malta u tatna dawn is-swieq għax ma xtaqitx tieħu dan ir-riskju. Din il-kumpanija taf li hemm din l-opportunità u għażlet lil Malta bħala l-bażi tagħha. Issa veru  li l-valur mhuwiex għoli però aħna llum qed nimpjegaw 400 ruħ f’impjiegi marbuta mal-logistics, marketing u online. Dan hu l-valur li aħna qed nieħdu.   Aħna qatt mhu se nkunu kapaċi nissupplixxu lill-Afrika kollha bil-prodotti tagħna, però nippreferi li qegħdin nagħmluh aħna dan ix-xogħol milli qed jagħmluh il-Marokkini għax fl-aħħar mill-aħħar qegħdin f’pożizzjoni fejn qed inkellmu kumpanija internazzjonali li qiegħda tafdana bil-business tagħha fl-Afrika.  

IS-SUR Ronald Micallef (Ambaxxatur ta’ Malta għall-Etjopja u l-Unjoni Afrikana): Però mhuwiex transhipment biss għax għandek web design, għandek branding u  għandek ħafna servizzi oħra madwaru. Jiġifieri din mhijiex biss ċifra li daħlet u ħarġet imma għandek marbuta magħha 400 impjegat.

IS-SUR ANTON BUTTIGIEG: Li nixtieq niċċara hu li dawn mhux sempliċement jesportaw imma mbagħad dawn il-kumpaniji għandhom ir-responsabilità li jiftħu l-ħwienet f’dawn il-pajjiżi Afrikani u jimmaniġġjawhom huma stess. Jiġifieri r-riskju tal-kumpaniji Maltin fl-aħħar mill-aħħar qiegħed hemmhekk ukoll, fejn dawn iridu jiftħu l-ħwienet hemmhekk, iridu jħallsu l-kera u jridu jimpjegaw lin-nies. Dik back to the headquarters li qegħdin hawn Malta, fejn xi ħadd irid jikkoordina dik il-loġistika kollha u li ultimately tirrikjedi ċerti nies bi speċjalizzazzjonijiet partikolari għax inti għandek stock management, inventarji u HR. Ultimately dawn huma top posts li bħal kwalunkwe headquarters oħra li tiġi hawn Malta li jgħidu li se jżommu l-core team hawnhekk imma l-business isir x’imkien ieħor.   

Fejn għandu x’jaqsam mas-security printing ħafna valur miżjud qiegħed hawnhekk għax inti qed tixtri l-materja prima u qed tikkonvertiha f’munita, li ovvjament għandek proċess ta’ manifattura li huwa elaborat ħafna. Issa fl-opinjoni tagħna l-futur mhux qiegħed hemmhekk għal Malta imma qiegħed f’setturi oħrajn. Mhux qed ngħid item 5 imma qed naħseb li huwa fis-servizzi, bħal setturi tal-informatika u swieq oħrajn li sfortunatament illum m’għandniex informazzjoni dwarhom.  

ONOR. EVARIST BARTOLO (Ministru għall-Affarijiet Barranin u Ewropej): Fit-tieni u s-sitt item aktarx qed nitkellmu fuq kumpanija waħda?

IS-SUR ANTON BUTTIGIEG: Hemmhekk għandek żewġ kumpaniji; il-Crane Currency u d-De La Rue. Mela għandek żewġ kumpaniji li qed jimpjegaw nies bi speċjalitajiet f’security printing li fid-dinja tal-lum huma jobs tajbin ħafna u li 40% minn dak li qegħdin jipproduċu qed imur fl-Afrika. Kif qed taraw qed jiżdied dak in-numru u mhux jonqos. Aħna li qed ngħidu hu li llum peress li qegħdin inħallsu bil-mobile għal kull ħaġa li nagħmlu, il-flus qegħdin jispiċċaw mill-importanza tagħhom u allura naħsbu li dak is-settur jista’ inaqqas fil-valur tiegħu u mhux jiżdied.

ONOR. EVARIST BARTOLO: Rigward item 6 ...  

IS-SUR ANTON BUTTIGIEG: Mhuwiex ċar illum x’inhu dak li għandu x’jaqsam mal-ħadid u l-isteel. Imma jista’ jkun iva. Tinsiex li inti għandek kumpaniji li joperaw fis-settur taż-żejt. Jista’ jkun il-MedServ. (Interruzzjonijiet) Il-Medelec jaqgħu taħt mechanical and electrical machine. Imma item 5 nista’ ngħidilkom li huwa kollu tal-Hudson Holdings, kumpanija waħda, li lokalment kulħadd jafhom bħala l-Urban Jungle u għandhom l-istores tan-Nike. U f’dan il-każ in-Nike tat lil Hudson Holdings id-dealership u d-distributorship f’40 pajjiż fl-Afrika. Jien naħseb li dik hija xi ħaġa pożittiva ħafna għal Malta, fejn għandek kumpanija li hija magħrufa mad-dinja kollha u li ultimately qiegħda tafdana bil-business tagħha ġol-Afrika.  

IĊ-CHAIRPERSON: Il-goods jgħaddu minn hawnhekk?

IS-SUR ANTON BUTTIGIEG: Il-maġġor parti tax-xogħol jgħaddi minn hawn imma ovvjament wieħed irid jerġa’ jara ‘l quddiem jekk is-sitwazzjoni tinbidilx. Però illum issettjati b’warehouse biex jgħaddi x-xogħol minn hawn Malta. Mhu qed ngħidilkom xejn sigriet għax għandhom kollox fuq il-website tagħhom u dawn illum għandhom 20 ħanut fil-Marokk u għandhom numru ta’ ħwienet oħra fit-Tuneżija. U m’għandix dubju li la jikkalmaw l-affarijiet fil-Libja jerġgħu jiftħu hemmhekk. U jħarsu lejn pajjiżi oħra fis-Sub-Saharan Afrika għax għandhom commitment internazzjonali. Ovvjament dan kollu jġib miegħu impjiegi ta’ ċerta portata.   

Din l-istampa tinbidel kull sena, jiddependi ħafna min-numru ta’ proġetti li nieħdu, però meta tara fejn nesportaw lejn l-Afrika ... Anke jekk taraw il-flactuations fin-numri bqajna qisu l-istess. Minn €120 miljun bqajna fl-istess ilma bejn l-2015 u l-2019, però morna minn €120 miljun għal €230 miljun, imbagħad erġajna waqajna għal €115-il miljun. Again hawnhekk tindunaw l-effetti ta’ proġetti kbar bħal fis-security printing. Dawk l-€10 miljun fin-Namibia kienu minħabba kuntratti ta’ security printing. Fil-Ghana l-istess, fejn tista’ tgħid li minn €4 miljuni - average ta’ €10 miljuni - morna għal €40 miljun fuq proġett ta’ security printing. Jiġifieri n-numri u l-pajjiżi – ovvjament dawn mhumiex xi klassifika tad-diski – huma indikazzjoni ta’ fejn qegħdin imorru. 

ONOR.  KARL GOUDER: L-African relation qisu qiegħda tonqos sena wara sena. Fil-fatt qisu bdiet b’€1 biljun fl-2015 u mbagħad baqgħet tonqos mill-2016 sal-2019. Can you explain it in some way?   

IS-SUR ANTON BUTTIGIEG: Għandek it-transazzjonijiet taż-żejt li qegħdin inklużi hemmhekk u li mill-2015 sal-2019 bdew jonqsu. Primarjament dik hi u ċjoè li t-transazzjonijiet taż-żejt qed jonqsu lejn dawn il-pajjiżi. Imbagħad għandek pereżempju l-Eġittu li minn kważi €500 miljun waqajna għal €85 miljun. Issa jekk wieħed jidħol individwalment u jara x’qiegħed jonqos isib li huma t-transazzjonijiet li huma volatili ħafna li għandhom x’jaqsmu maż-żejt. Però nixtieq ngħid li miż-żewġ żjarat li għamilna fil-Ghana nħossu li mis-sena d-dieħla se nibdew naraw iċ-ċifri jiżdiedu u dan għaliex għandna intrapriżi Maltin li rebħu kuntratti ġol-Ghana u llum qegħdin jesportaw lejn dan il-pajjiż. Ovvjament dawk iċ-ċifri se nibdew narawhom fis-snin li ġejjin.  

ONOR. KARL GOUDER: Imbagħad hemm ovvjament is-sitwazzjoni politika fit-Tunisija li nimmaġina hija waħda mir-raġunijiet għalfejn inżilna daqshekk fiċ-ċifri, hux hekk?

IS-SUR ANTON BUTTIGIEG: Iva, jista’ jkun ukoll. Għalina n-North Africa fil-preżent huwa volatili ħafna u min-numri hekk jidher ukoll. U għalhekk għedt li din mhijiex klassifika li wieħed jorbot fuqha imma ma stajtx ma nagħtix indikazzjoni almenu ta’ liema huma l-pajjiżi li qegħdin ... 

ONOR. KARL GOUDER: Pereżempju l-Ghana fl-2018 konna €4.6 miljuni mentri issa tlajna għal €42 miljun. Dak minħabba kuntratt speċifiku li tkun rebħet xi kumpanija?  

IS-SUR ANTON BUTTIGIEG: F’dak il-każ partikolari għandek €40 miljun minnhom li ġejjin minn kuntratt tas-security printing. Dak kellek is-Central Bank tal-Ghana li ħareġ tender internazzjonali u rebħitu d-De La Rue jew il-Crane Currency. X’aktarx li dak il-kuntratt ħareġ fl-2018 u ġie delivered fl-2019. Imma l-flactuations il-kbar ... 

ONOR. KARL GOUDER: Dawk ikunu ġejjin minn tenders kbar. 

IS-SUR ANTON BUTTIGIEG: U aħna għalhekk qed ngħidu li ma nistgħux nibqgħu niddependu biss minn żewġ estremitajiet tas-settur. Mela għandek kumpaniji kbar li għada pitgħada jaf ma jibqgħux hawnhekk minħabba żviluppi fit-teknoloġija. Imbagħad għandek l-estrem l-ieħor tal-consumer goods, bħal żraben u ikel, li huma ż-żewġ estremitajiet tas-settur. Aħna nixtiequ li nsibu niċeċ fejn hemm iktar value added u fejn hemm iktar stabilità għall-kumpaniji Maltin. 

ONOR. KARL GOUDER: Is-sajf ta’ qabel it-top seven kienu minn kumpaniji kbar, fosthom security printing, tobacco, eċċ. Issa kieku kellna ngħidu għal dawn l-għaxar snin, tnax-il sena li ġejjin, dawk in-niċeċ idealment ikunu purament Maltin, fis-sens tajjeb li tgħaddi prodotti minn hawn u li toħloq ix-xogħol kif qed tgħid inti Sur Buttigieg, imma nistgħu naqbdu tliet niċeċ partikolari, li m’hemmx għalfejn ikunu fil-manifattura imma jistgħu jkunu servizzi, li għandhom potenzjal li bħala pajjiż nistgħu nikkonċentraw fuqhom? 

IS-SUR ANTON BUTTIGIEG: Hemm żgur opportunitajiet fejn għandu x’jaqsam mal-fondi tal-Ewropa. Jiena nemmen li hemm opportunitajiet biex f’settur li aħna relattivament nifhmu fih u li ġibna wkoll il-fondi għalina ... L-Ewropa għamlitha ċara li qiegħda tissustanzja ammont konsiderevoli għall-iżvilupp tal-kummerċ fl-Afrika.  Nemmen li hemmhekk, fejn għandu x’jaqsam ma’ konsulenza, fejn aħna nistgħu ninterpretaw dawk il-fondi u nibbenefikaw minnhom għall-benefiċċju tal-kumpaniji Maltin. Meta titkellem mal-gvernijiet tal-Afrika ssib li t-top priority għalihom is agro-processing, fejn hemmhekk aħna għandna n-knowledge meħtieġ. Għandna kumpaniji fl-agro-processing u nemmen li hemm opportunitajiet kbar f’dan il-qasam għax il-pajjiżi Afrikani jixtiequ li dak il-proċess ikunu kapaċi jagħmluh huma stess. U għalina din fiha opportunità għax fiha nistgħu ninvestu mal-pajjiżi Afrikani jekk huma lesti li jinvestu magħna. Aħna mmorru bin-knowledge tagħna u huma jinvestu fil-makkinarju u fl-art. 

Pajjiżi oħrajn m’għandhom l-ebda interess li jħarrġu lill-pajjiżi tal-Afrika għax l-interess tagħhom huwa biss fil-bejgħ. U dak huwa l-messaġġ li qegħdin ngħaddu lil dawn il-pajjiżi; li aħna mhux sempliċement irridu nbigħulkom oġġett kif qegħdin nagħmlu llum, imma nixtiequ npoġġu magħkom, f’forma ta’ partnership magħkom, u aħna nagħmlu technology transfer and knowledge transfer. Din mhijiex faċli imma jekk mhux se mmorru f’din id-direzzjoni se jkun hemm ħaddieħor li jagħmilha żgur. Din diġà qed isseħħ u hemm il-fondi Ewropej għaliha. Jiġifieri ħaddieħor se jagħmilha bil-fondi Ewropej, u aħna, jekk mhux se nirrealizzaw li hemm il-fondi Ewropej u li dawn l-affarijiet nistgħu nagħmluhom ukoll, se jkun hemm ħaddieħor li se jagħmilha żgur għax l-opportunitajiet huma ċari ħafna.    

Settur ieħor huwa s-settur tal-informatika fejn l-Afrika qiegħda tiġi cabled kollha. Għandek kumpaniji bħal Facebook, Google u oħrajn li qegħdin ipoġġu l-cables mal-Afrika kollha. Fil-fatt qed isejħulu the last billion għax qed jaraw opportunitajiet kbar f’dak li għandu x’jaqsam mal-informatika. Aħna diġà għandna kumpaniji Maltin li qed iħarsu lejn l-Afrika minħabba s-servizzi tal-informatika. Kif qed isemmi tajjeb l-Ambaxxatur Micallef għandek ukoll l-akwakultura, li aħna nemmnu li hemmhekk għandek opportunitajiet kbar, speċjalment fil-pajjiżi li huma landlocked u anke dawk li mhumiex. Din hija industrija intensiva li timpjega ħafna nies u jekk aħna nagħtu dik l-opportunità ... 

Tinsewx li aħna dejjem nitkellmu fuq il-problema tal-immigrazzjoni, però aħna nistgħu nkunu parti minn dik is-soluzzjoni għax jekk aħna ninżlu bl-industriji u nħarrġu lin-nies hemmhekk fl-akwakultura, jiġifieri nissettjaw dawn iċ-ċentri u nħarrġuhom kif iżommuhom, aħna nkunu rbaħna proġett u lilhom inkunu ħloqnielhom industrija ġdida fejn qegħdin ikabbru l-ħut huma stess biex ibigħuh.  

Settur ieħor huwa s-settur mediku, fejn għandek marbutin miegħu s-servizzi ta’ laboratorji, sptarijiet, edukazzjoni, eċċ., u żgur li dawn huma setturi fejn aħna neċċellaw fihom u għandna l-possibilitajiet kollha. Issa għandna gvernijiet li lesti li jkellmuna għax lilna jarawna bħala pajjiż żgħir u ma jħarsux lejna bħala xi ħadd li qed jipprova jieħu over. Jekk aħna se nipproduċulhom partner u dawn se jgħidu li għandhom bżonn lil xi ħadd on the ground li jgħinhom, dawn se jimpjegaw ħamsa, għaxra jew 20 ruħ. Naħseb li dik għandha tkun l-istrateġija tagħna, fejn aħna mhux ngħidulhom x’se nbigħulhom imma x’nistgħu nagħmlu flimkien biex ingawdu aħna u biex igawdu huma. B’hekk huma jtejbu wkoll il-pożizzjoni tagħhom. U fl-aħħar mill-aħħar, jekk aħna rridu li dawn in-nies jixtru l-prodotti tagħna, irid ikollhom il-flus x’jonfqu! U dik hi r-realtà. 

ONOR. EVARIST BARTOLO: Il-kumpaniji tagħna li diġà rnexxielhom jidħlu fis-suq Afrikan b’mod qawwi fil-qasam tal-ikel, fosthom il-Foster Clarks li eċċellat matul is-snin u l-kumpanija ta’ John Magro li qiegħda tipprova tidħol f’dak is-suq, taħseb li huma konxji li bl-iżvilupp tas-suq fiż-żona ta’ kummerċ ħieles fl-Afrika, dak il-mudell ta’ kummerċ irid jinbidel għax inkella se jitilfu s-suq?

IS-SUR ANTON BUTTIGIEG: Ma naħsibx li llum huma konxji.

ONOR. KARL GOUDER: Għaliex? Tista’ tispjegaha jekk jogħġbok?

ONOR. EVARIST BARTOLO: Milli nista’ nifhem s’issa aħna naħdmu l-prodott x-Xewkija u San Gwann u nbigħu dak il-prodott f’diversi pajjiżi. Bl-iżvilupp tal-ACFTA, li hija ż-żona ta’ kummerċ ħieles, huma jixtiequ li dak il-prodott jibda jsir hemmhekk stess. Allura jekk aħna mhux qed nindunaw li ma nistgħux nibqgħu b’dan il-mudell se jkun hemm effetti qawwija ħafna. Allura nistaqsi jekk humiex konxji minn dan l-iżvilupp li qed iseħħ proprju f’dawn iż-żmenijiet?

IS-SUR ANTON BUTTIGIEG: Illum l-Afrika tista’ tgħidilha aktar bħala blokk ta’ reġjuni. Għandek l-ECOWAS u s-SADC li hemm kompetizzjoni ħarxa bejniethom. Issa llum ħafna mill-pajjiżi jistgħu jwaqqfu l-esportazzjoni jew l-importazzjoni bejn pajjiż u ieħor. Jekk in-Namibians jiddeċiedu li ma jridux jimpurtaw iktar prodotti mis-South Africa jistgħu jdaħħlu t-tariffi. Bl-avveniment tal-ACFTA u bir-ratifikazzjoni tal-pajjiż dak ma jistax jibqa’ jsir. Mela prodott li jsir fis-South Africa ma jistax jitwaqqaf milli jinbigħ fin-Namibia. Jekk allura llum għandna pożizzjoni dominanti f’suq partikolari, imma bażikament se jkollhom il-freedom of movement of goods bħalma għandna aħna, fil-mument li dik taqa’, xejn ma jista’ iwaqqaf milli l-pajjiż, bħas-South Africa li huwa an industrial power house ġol-Afrika, li jmexxi l-prodotti tiegħu.  (Interruzzjonijiet)

IS-SUR RONALD MICALLEF: Ir-rata tal-bidla hija rapida u hemm il-vantaġġi fiha għax jekk inti għandek prodotti Maltin li daħlu ġo Dijibouti, mela awtomatikament daħlu fil-Ghana. U allura s-suq mar minn €2 miljuni ġo Dijibouti għal €1.3 biljun! U hemm irridu nibdew nagħżlu aħna x’inhuma l-prodotti li rridu nieħdu ġol-Afrika. (Interruzzjonijiet) Qegħdin jitneħħew. Fil-fatt l-AFCTA nfetħet fil-ġimgħat li għaddew.

IS-SUR ANTON BUTTIGIEG: L-ikbar problema li hemm hija l-infrastruttura li llum mhijiex in place, però din il-pandemija fetħet għajnejn lil ħafna gvernijiet Afrikani li ndunaw li ma jistgħux jibqgħu jiddependu fuq il-pajjiżi sinjuri biex jimxu ‘l quddiem.   U din ir-realizzazzjoni se tkompli tiffaċilità dan il-proċess. Huma mhumiex boloh.  

IS-SUR RONALD MICALLEF: Pereżempju, it-Toyota fetħu fabbrika ġol-Ghana u se jibdew jipproduċu 150,000 karozza Toyota fis-sena għax hemm il-middle class li minn mutur issa jridu jeqilbu għal karozza. Li se jkun interessanti għalina - niftakru dejjem li r-rotot marittimi mill-Ġappun jgħaddu 8 kilometri ‘l bogħod minn Malta, minn fuq il-Hurds bank - huwa s-suq tal-ispareparts għal dawk il-magni għax huwa ċar għalija li l-Ġappun tippreferi tkun ġo Malta, post stabbli ġewwa l-Ewropa, fejn għandha l-istokk sigur, fejn jistgħu joħorġu l-flus, eċċ., u erba’ sigħat ‘il bogħod as the crow flies. Jiġifieri qed naraw middle class b’saħħitha li qed jixtru l-karozzi mhux iż-żraben u dawn se jkollhom bżonn it-taħriġ, il-mekkaniks u l-ispareparts. Jiġifieri hemm se jkun is-suq.   

ONOR. KARL GOUDER: Mistoqsija oħra mhux relatata ma’ dak li qed ngħidu aħna; fil-bidu għedtu li kien hemm numru ta’ kumpaniji li wrew interess u li uħud minnhom marru f’ċerti pajjiżi. Intom tieħdu feedback minn dawk  il-kumpaniji li ma rnexxewx jew li s’issa ma rnexxielhomx jidħlu fis-suq biex naraw x’inhuma l-istumbling blocks għalihom?

IS-SUR ANTON BUTTIGIEG: Ħafna drabi l-istumbling blocks huma komuni biss mhux għall-pajjiżi li jippruvaw jidħlu fl-Afrika imma f’pajjiżi oħrajn ukoll. Ovvjament wieħed irid jifhem li mhux għax kellek suċċess bi prodott f’Malta inti se jkollok suċċess bih ukoll f’pajjiżi oħra. Il-mentalità hi li jekk jien qed jirnexxili nbigħ prodott hawn Malta, mela se nbigħu xi imkien ieħor ukoll. Sfortunatament ir-realtà fl-Afrika, speċjalment fejn qed inbigħu prodotti speċifiċi, il-packaging, il-prezz u d-daqs jagħmel differenza. Jekk għas-saħħa tal-argument aħna nixtru pakkett tal-ilma li fih sitt iflixken, fl-Afrika għandek swieq fejn jixtru borża tal-ilma li tinfaqa’ biex tixrob dak il-ħin. Inutli tmur tipprova tbigħ sitt flixken ilma ġo pakkett għax m’hemmx il-purchasing power għalihom. Anke t-toqol biex iġġorru. Dawn mhux se jitfgħuh fil-karozza imma jridu jġorruh fuq daharhom. 

Aħna noffru intelligence fuq is-suq ukoll, fejn niftħulhom għajnejhom u ngħidulhom li jekk iridu jbigħu dak il-prodott hemm din l-opportunità. Dan ifisser li fil-proċess tal-manifattura tagħhom, fil-proċess tal-pricing tagħhom iridu jagħmlu dawn l-aġġustamenti. Issa mhux kulħadd jasal. Però tajjeb ngħidu li kemm jien u kemm l-Ambaxxatur Micallef, l-ammont ta’ rikjesti li qegħdin nirċievu minn intrapriżi Maltin illum li jixtiequ jesportaw lejn il-pajjiżi tal-Afrika hija xi ħaġa tal-għaġeb. We are overwhelmed bit-tip ta’ rispons li qed ikollna.    

IS-SUR RONALD MICALLEF: Mhux qed inlaħħqu! (Interruzzjonijiet)

IS-SUR ANTON BUTTIGIEG: Fejn għandu x’jaqsam mas-South Africa, il-pajjiż huwa iktar avvanzat minn Malta. It is more of an MDI opportunity għal Malta li nġibu investiment milli nesportaw lejn is-South Africa. Is-South Africa jipproduċu kollox; minn fruit juice sa ajruplani, jiġifieri se nsibuha diffiċli ħafna biex nikkompetu magħhom. Fuq in-Niġerja għandek raġun u naħseb dak l-ammont biss huwa fuq il-currency. Aħna r-realizzazzjoni tagħna hu li se jkun diffiċli ħafna għal Trade Malta li nibnu xi forma ta’ relazzjoni man-Niġerja, li tkun b’saħħitha biżżejjed biex inkattru l-kummerċ tagħna.  Barra minn hekk kull min qed jipprova jagħmel business fl-Afrika qed imur in-Niġerja.  Għandna problemi kbar ukoll fejn għandu x’jaqsam id-due diligence għax qed ikun diffiċli ħafna biex aħna nagħmlu xi forma ta’ due diligence ma’ pajjiżi bħalma huwa n-Niġerja.   

Aħna jkollna requests biex ikollna business man-Niġerja, però ir-risposta tagħna hi li bħala pajjiż għandna bażi li hija l-Ghana. U nippreferu li jmorru l-Ghana u jaraw x’opportunitajiet hemm illum fil-Ghana għax hemm min jiggwidak. U m’għandniex dubju li jekk inti jirnexxilek iġġib suċċess fil-Ghana se ssib min jgħinek biex tmur in-Niġerja. Però llum, hand on heart ma nistax ngħidlek mur in-Niġerja għax jekk jinqalgħalek xi ħaġa l-pajjiż m’għandu l-ebda mezz ta’ kif jgħin lil dik il-persuna biex toħroġ minn dak il-pajjiż. Jew jekk jinsteraq ġo dak il-pajjiż m’għandniex l-istituzzjonijiet warajna li jgħinuna biex jipprovdu dak it-tip ta’ sapport. 

Aħna aġenzija governattiva u għandna bżonn nibagħtu lin-nies tal-kummerċ tagħna f’pajjiżi fejn nafu li nistgħu nagħtuhom xi forma ta’ għajnuna. U ma naħsbux li n-Niġerja huwa wieħed minn dawk il-pajjiżi. Issa jekk il-Gvern jiddeċiedi li jinvesti f’infrastruttura fin-Niġerja, iva, bil-qalb kollha. Għandna kumpaniji li marru n-Niġerja u rnexxew u għandna kumpaniji li sabu l-problemi. Imma aħna hemmhekk ma nistgħux ngħinuhom. (Interruzzjonijiet) 

IS-SUR RONALD MICALLEF: Aħna għalhekk għażilna n-Namibia. Konxji li n-Namibia hemm 2 miljun ruħ biss, però n-Namibia tiftaħlek l-Angola. Issa jien ħdimt kemm fin-Namibia u kemm fl-Angola, u ma nagħtix parir li mmorru direttament fl-Angola, imma naħdmu fin-Namibia li huwa post li tista’ tibni b’mod protett għax għandek sistemi legali li jaħdmu, għandek il-ġustizzja, l-avukati, il-banek, eċċ. Jiġifieri kabbar il-business ġon-Namibia u minn hemmhekk imbagħad idħol fl-Angola. Pass pass.  

IS-SUR ANTON BUTTIGIEG: Kif qed isemmi l-Ambaxxatur Micallef, l-Angola għandek suq interessanti ħafna. Nafu li hemm kumpaniji Maltin imma biex topera mir- Ruanda, li hija l-belt kapitali, illum din saret l-iktar belt expensive fid-dinja. Biex tixtri coca cola trid 100 dollar! Kemm għandna kumpaniji Maltin li biex imorru ġo hotel - mhux qed ngħidu 5-star – iridu jħallsu €500 kuljum?! M’għandniex dawn it-tip ta’ businesses li jistgħu jħallsu dawn it-tip ta’ flus. U n-Niġerja mhijiex b’inqas.  

IS-SUR RONALD MICALLEF: Dijibouti tiftaħ l-Etjopja. Nippreferi nara businesses Maltin illum ġo Dijibouti fejn għandek ċerta safety and security għax l-Etjopja se tgħaddi minn perjodu ta’ instabilità. Ir-Rwanda llum huwa pajjiż stabbli ħafna u jiftaħ għad-DRC. Jiġifieri meta aħna għażilna dawn il-pajjiżi konxji li huma pajjiżi żgħar, però naraw rabta politika qawwija magħhom. Dawn il-pajjiżi qed joffrulna protezzjoni legali, strutturali, eċċ., u l-fatti huma li qed naraw kumpaniji Maltin li daħlu hemmhekk u fi żmien qasir ġew up and running u diġà qegħdin jaħsbu biex jidħlu fir-Rwanda. Nistgħu nagħtu eżempji ta’ dawn il-kumpaniji?

IS-SUR ANTON BUTTIGIEG: Iva mela nistgħu. Għandna l-eżempju ta’ Salvu Grima li ħadu over franchise internazzjonali ġo Kigali. Ġew għandna għax kellna l-institutional links u fi żmien xahar kellhom kumpanija ssettjata. 

ONOR. JOSEPH ELLIS: In-naħa tax-shipping jew ...

IS-SUR ANTON BUTTIGIEG: Iva, shipping and logistics. Illum, tmien xhur wara, jimpjegaw 25 persuna ġo Kigali. (Interruzzjonijiet)

IĊ-CHAIRPERSON (l-Onor. Emmanuel Mallia): L-inkwiet li jiena nara f’dawn il-pajjiżi hija – anke fl-Ewropa teżisti imma ġo dawn il-pajjiżi hija xi ħaġa terribli - l-kwestjoni tal-korruzzjoni. (Interruzzjonijiet)

IS-SUR RONALD MICALLEF: Jien kunfidenti ħafna li fir-Rwanda m’għandniex dik l-issue u għalhekk għażilna l-pajjiżi. Aħna m’għażilniex il-pajjiżi bl-addoċċ. Ir-Rwanda avvanzati ħafna fuq anti-corruption procedures, rule of law, eċċ. U kien proprju għalhekk li għażilna lir-Rwanda.

IS-SUR ANTON BUTTIGIEG: Għandhom ambizzjonijiet li jsiru the leading financial services centre ġol-Afrika. U allura ma jistax ikollok istituzzjonijiet bħal dawn jekk inti ... 

IS-SUR RONALD MICALLEF: In-Namibia l-istess. Meta tħares lejn il-West Africa tara li l-Ghana hija l-aħjar post u nippreferi l-Ghana min-Niġerja. Irridu nagħmlu dawn l-għażliet għax fl-aħħar mill-aħħar m’hemmx post li huwa ideali. Imma meta tevalwa l-West Africa u li kieku kelli nerġa’ nagħżel, żgur li nagħżel li mmur il-Ghana għax għandek ir-rule of law, għandek l-istrutturi, għandek is-civil service, eċċ. Jiġifieri taf fejn inti.  

IS-SUR ANTON BUTTIGIEG: Fuq il-Ghana aħna llum kunfidenti għax għandna kumpaniji li diġà qegħdin jesportaw prodotti fiżiċi hemmhekk u mhux jiġu għandna jgħidulna li għandhom problemi biex jitħallsu jew biex jidħlu fil-portijiet. Però iva, hija problema u għalhekk kif qal tajjeb l-Ambaxxatur Micallef aħna qed nibnu relazzjonijiet istituzzjonali u mhux biss relazzjonijiet kummerċjali għax nixtiequ li meta tiġi kumpanija għandna u tgħidilna li hija marret f’pajjiż li aħna rrakkmandajna u sabet din il-problema, is-soluzzjoni għal dik il-problema tkun telefonata ‘l bogħod mill-kollegi tagħna, li aħna qegħdin nibnu relazzjoni magħhom. Jiġifieri hemmhekk inċemplulhom u ngħidulhom li aħna qed nafdawkom bil-business tagħna imma qed insibu dawn il-problemi; tistgħu taraw jekk hux minnu jew le, u jekk hu minnu kif nistgħu nsolvuhom?  

S’issa, anke għaliex konna attenti fejn imorru, ma nistax ngħid li kellna xi problemi.  Nista’ ngħid li hemm pajjiżi oħra li ltqajna magħhom u kellna l-problemi anke biex indaħħlu l-affarijiet tagħna, u fejn intlabna biex inħallsu l-flus għall-prodotti tagħna stess, li aħna aġenzija governattiva! U dawn huma pajjiżi li ma nixtiqux nagħmlu ħafna kummerċ magħhom. Però din hija problema endemika mhux biss fl-Afrika imma ...

ONOR. EVARIST BARTOLO: L-esperjenza turina - mhux biss fis-sens ekonomiku  imma anke fis-sens ġeo-politiku – li jagħmel sens li naħdmu ma’ pajjiżi daqsna jew ftit ikbar minna għax hemm rispett reċiproku u jkun rispett ġenwin u mhux rispett taparsi. Jekk pajjiż kbir - mhux biex inkunu paranoiċi għax jien assolutament ma naqbilx li nkunu paranoiċi - irid iweġġgħek għandu ħafna modi ta’ kif jista’ iweġġgħek. Pajjiż daqsna għandu ħafna inqas mezzi biex iweġġgħek u allura iktar hemm ċans li taħdem miegħu. U allura naħseb li jagħmel ħafna sens, mhux fl-Afrika biss imma f’kull kontinent ieħor, li naħdmu ma’ dawn il-pajjiżi. Aħna kultant iffissati u nenfasizzaw fuq kemm aħna żgħar, mentri llum id-daqsijiet jew ... Għalhekk jagħmel ħafna sens li naħdmu ma’ pajjiżi daqsna. 

IĊ-CHAIRPERSON: L-idea tal-ambaxxata kienet waħda eċċellenti għax konna kompletament assenti minn dan il-kontinent ġgant. Veru li kellek rappreżentanza fin-North Africa imma mal-bqija, on the West side u naħseb anke on the East side, m’għandniex rappreżentanza.

ONOR. EVARIST BARTOLO: Issa l-għażla se tkun li nkunu f’Addis Ababa għax inħossu li Addis Ababa hija l-Brussels tal-Afrika u ma tistax ma tkunx hemmhekk.  

IS-SUR RONALD MICALLEF: Nixtieq inżid punt ieħor kulturali għax naħseb li tkellem tajjeb fuq il-korruzzjoni imma hemm aspetti pożittivi tal-kultura Afrikana. U waħda mill-aspetti l-aktar pożittivi hija l-irwol u l-importanza li jagħtu lin-nisa entrepreneurs. Aħna rridu naħsbu li ‘l quddiem se jkun hemm ħafna nisa entrepreneurs anke f’pajjiżna u meta tqis li 60% mill-Parlamentari ġewwa r-Rwanda huma nisa u l-business community huma nisa, huwa importanti li dan il-messaġġ inwassluh ukoll lin-nisa Maltin. Fl-aħħar mill-aħħar aktar se jkabbru l-business fl-Afrika milli f’kontinenti oħra fejn forsi lanqas tista’ tieħu b’idejn il-business partner tiegħek minħabba raġunijiet kulturali li għandhom dawn il-pajjiżi. Jien naħseb li mhux il-business kif drajnieh għax il-business kif drajnieh kienu grupp żgħir ta’ kumpaniji li qed idawru miljuni kbar, dak j’alla li jibqa’, però issa importanti li naqbdu l-SME’s tagħna u nagħtuhom aċċess għall-Afrika. Dak number one.

Number two nesiġu fl-Ewropa li jkun hemm l-irwol mhux biss tal-SME’s imma anke tal-micro-businesses għax l-Ewropa għadha taħseb b’mod li qed nitkellmu fuq il-BP, fuq is-Salini Impregilo u fuq dawn il-gruppi l-kbar imma l-SME’s u l-micro-businesses kellha tkun Malta li ddaħħalhom fit-test tal-EU AU strategy. U dan huwa leħen importanti ħafna li Malta nistgħu ndaħħlu l-importanza tal-micro-businesses fit-texts tal-Ewropa li kienu kompletament barra ... U dan importanti mhux biss għall-Malta għax anke l-Italja taħdem bl-SME’s. Aħna għandna rwol importanti mhux biss fl-Afrika imma anke fl-Ewropa għax nifhmu l-irwol tal-intrapriża ż-żgħira u tal-gender.

ONOR. EVARIST BARTOLO: Li nixtieq nistaqsikom hu x’għandna nagħmlu bħala Gvern – u x’mhux qed nagħmlu - u anke bħala settur privat biex dawk ir-rakkmandazzjonijiet li qed tagħmlu intom, anke fid-dawl tar-realtà li qed tinbidel l-Afrika, aħna nieħdu l-opportunitajiet li hemm bżonn għall-pajjiżna.

IS-SUR ANTON BUTTIGIEG: Mistoqsija tajba ħafna. Kien hemm artiklu riċenti mill-Financial Times fejn intqal li l-President Erdogan - waqaf is-sena l-oħra għall-ħabta ta’ Frar minħabba l-pandemija – mar 30 darba l-Afrika mill-2014 lil hawn sabiex imexxi l-interessi tal-kumpaniji Torok ġewwa l-Afrika minħabba l-importanza li qed jaraw f’dan il-kontinent. Il-Gvern Malti għandu bżonn iżid il-preżenza politika tiegħu fl-Afrika għax inkella mhux se jeħduna bis-serjetà.  

Aħna nistgħu niffaċilitaw il-kuntatti tal-kummerċ però l-Gvern, fuq livell politiku, irid iżid il-preżenza tiegħu u jrid ikabbar il-ħbiberiji u n-networks politiċi tiegħu f’dan il-pajjiż. Inkella bil-ftit effort li qegħdin nagħmlu aħna qatt mhu se jkun biżżejjed. Irridu nkabbru l-ħbiberija bħalma l-Ministru għandu ħbiberiji mal-Foreign Ministers fl-Ewropa. (Interruzzjonijiet) Hekk hu. Aħna fuq livell politiku naħsbu li għad hemm lakuna. Ma nistgħux insibu rekord tal-aħħar Prim Ministru li niżel b’mod uffiċjali b’xi forma jew ta’ delegazzjoni ta’ kummerċ fis-Sub Sahara ... Issa kienx hemm xi meetings individwali jew meta kien hemm l-aħħar EU AU meeting ...

IS-SUR RONALD MICALLEF: Li ninżlu u ngħidu speċifikament li se mmorru Addis  Ababa ħa nitkellmu mal-African Union bħala trade mission jew political mission. We need to put Africa on the map.

IS-SUR ANTON BUTTIGIEG: Pereżempju dawn il-pajjiżi Afrikani ma jafux x’benefiċċji jistgħu jieħdu billi jitkellmu magħna. Aħna l-punto forte tagħna hu li aħna membri fl-Unjoni Ewropea and we are the Southern most border state with Africa u jaf ikollna aċċess loġistiku għall-Afrika, anke biex ibigħu għax ma ninsewx li hemm diaspora kbira ta’ Afrikani li jixtiequ jikkonsmaw prodotti Afrikani ġewwa l-Ewropa. Anke li llum l-Ingilterra m’għadhiex parti mill-Unjoni Ewropea, dak li qiegħed jiġri bejn il-border illum bejn l-Ingilterra u l-Ewropa jaf ikun ta’ vantaġġ għalina għax parti minn dak il-kummerċ jista’ jgħaddi minn Malta. 

Għandna bżonn ambaxxata oħra. Il-Ministru semma ġo Addis Ababa imma naħseb li b’ambaxxata fil-Ghana u fl-Ethopia, li dawn ikunu regional hubs, bil-kumpliment ta’ konsli onorarji li jkunu magħżulin b’mod għaqli u jkunu parti mill-komunità kummerċjali, jistgħu jiftħu l-bibien għal Malta. Aħna m’aħniex ngħidu li għandna bżonn 40 ambaxxata fl-Afrika għax qatt mhu se jirnexxilna naslu. Naħseb li the fastest route tkun dik li jkollna hubs fil-Ghana u fl-Ethopia u mbagħad fil-pajjiżi l-oħra jkollna network effiċjenti ta’ nies importanti li jkunu aċċessibbli. Ma jridux ikunu too high up li ma jkunux aċċessibbli. Irid ikollhom network tajjeb biex jużaw l-SME’s u lil dawn il-kumpaniji żgħar u medji għax aħna fuq dawk qed nitkellmu. Jiġifieri jridu jkunu kapaċi jagħmlulhom l-introduzzjonijiet meħtieġa u jagħmluhom konxji tal-opportunitajiet li jkun hemm. U dawk jissapportjaw l-ambaxxati tagħna.

Aħna naħdmu ħafna mal-Malta Enterprise imma nemmen li għandu jkun hemm an interministerial opportunity, jiġifieri bħalma konna qegħdin nitkellmu l-ewwel fuq is-settur tas-saħħa fejn hemm opportunitajiet kbar jew fuq is-settur tal-edukazzjoni fejn ukoll hemm opportunitajiet kbar. Għandek ukoll is-settur tal-avjazzjoni. Pereżempju dalgħodu għadna kif konna l-Gulf Med li għandhom xi sitta jew sebgħa bażijiet fl-Afrika. Dawn joperaw helicopters għas-settur tal-gass u għas-settur tal-medical evacuations. U għandhom bażi f’Malta u minn Malta qegħdin jimmoniterjaw il-bażijiet l-oħra li għandhom fl-Afrika.   

IS-SUR RONALD MICALLEF: L-AquaBio Tech għandhom tmien proġetti fl-Afrika ... 

IS-SUR ANTON BUTTIGIEG: Fejn għandu x’jaqsam mal-akwakultura u l-ICT hemm opportunitajiet kbar. Hemm l-iskills u hemm in-knowhow fl-Afrika, speċjalment fis-settur tal-ICT, u aħna llum qed inbatu biex insibu in-nies għal dawn l-impjiegi. Illum dawn qegħdin jaħdmu bir-remote working u allura faċilment jistgħu jibqgħu ġo pajjiżhom u jaħdmu minn hemmhekk għal kumpanija Maltija. (Interruzzjonijiet)

Biex inkompli nwieġeb il-mistoqsija tiegħek jiena nemmen li rridu nkunu aktar parteċipi f’entitajiet internazzjonali fejn għandu x’jaqsam mal-Afrika u mal-African Development Bank. Il-United Nations għandhom ukoll aġenziji speċifiċi li jiffokaw fuq l-iżvilupp tal-Afrika. Nemmen li Malta għandha tkun membru u għandha tkun parteċipi wkoll fihom dawn. (Interruzzjonijiet) Iva, bħalma nistgħu mmorru fl-Asja, nistgħu nkunu wkoll fl-African Development Bank.

IS-SUR RONALD MICALLEF: Għandna nkunu wkoll aktar parteċipi fil-European Union fuq il-European Union Policy għall-Afrika. Il-European Union illum qiegħda tiffoka fuq il-green economy u fuq id-digital economy u se jkun hemm ħafna fondi li jekk aħna m’aħniex fl-Afrika mhux se nkunu f’pożizzjoni li jkollna partnerships lokali biex napplikaw għall-fondi u nitteppjawhom. Mingħajr l-ambaxxati ma nistgħux napplikaw għal dawk il-fondi. Din ġratilna bil-Valletta 2015, fejn ħloqna ħafna fondi imma bil-mankanza tagħna fl-Afrika fissret li ma stajniex napplikaw għall-fondi li ħloqna aħna stess! Jiġifieri għall-migration summit issa huwa ż-żmien li nkunu preżenti fl-Afrika u li nkunu preżenti fl-EU li qiegħda toħloq l-EU AU strategy illum.

ONOR. JOSEPH ELLIS: Studjajtu l-possibiltà li jkollna ambaxxati ma’ pajjiżi oħrajn Ewropej?

ONOR. EVARIST BARTOLO: Aħna ma konniex qisna nikkonsidrawha din il-ħaġa. Kienet qisha xi ereżija diplomatika li tagħmel ambaxxati komuni ma’ pajjiżi oħra għax kienu jgħidulek li dawn qegħdin jikkompetu miegħek. Imma l-esperjenza Nordika turina li jekk jingħaqdu flimkien tlieta, erba’ jew ħames pajjiżi u jaħdmu minn kumpless wieħed, kulħadd bl-ispazju tiegħu imma mbagħad ikun hemm faċilitajiet komuni u jagħmlu preżenza flimkien ġo kontinenti kbar, ikun jagħmel aktar sens. Dawn ma jikkompetux ma’ xulxin imma qegħdin flimkien ... Mhux hekk biss imma għandek healthy cooperation ukoll. 

Pereżempju Ċipru qalulna li huma interessati. L-istess il-Greċja. U meta tkellimna ma’ pajjiżi oħra, mhux biss pajjiżi żgħar, kienu jidhru interessati għax jarawna li nistgħu nkunu ta’ front tajjeb għalihom. Tkellimna ma’ pajjiżi li qalulna biex naħdmu fi clusters u li kieku l-Unjoni Ewropea nnifisha stess tadottaha bħala strateġija kif tidħol fl-Afrika ... Issemma Erdogan imma intom tafu min huma r-rivali ta’ Erdogan. Hemmhekk għandek iċ-Ċina. (Interruzzjonijiet) Jien ma neskludix li hemm dak il-backlash u ħafna drabi naqraw il-midja tal-Punent ... Imma li hu żgur hu li qegħdin nikkompetu ma’ rival formidabbli, u allura dak kollu li jmissna nagħmlu flimkien għandna nagħmluh u mhux noqogħdu ntellfu lil xulxin. Imma qegħdin nikkonsidraw bis-serjetà biex nagħmlu dan.    

L-EU nnifisha, u hemm pajjiżi fejn aħna, bil-fondi tal-EU ftaħna rappreżentazzjoni diplomatika f’pajjiżi oħra għax l-Unjoni Ewropea tgħallmet tagħmel dan, u sibna li jekk nitkellmu ma’ pajjiżi oħra nistgħu naħdmu flimkien. U jagħmel sens u nemmen li għandna naħdmu fuqha.  

IS-SUR ANTON BUTTIGIEG: Biex forsi nikkumplimenta dak li qiegħed jgħid il-Ministru matul din is-sena u nofs organizzajna numru ta’ events biex nippromwovu l-kummerċ f’dawn il-pajjiżi tal-Afrika. Li kien interessanti u li ma stennejniex kienet il-parteċipazzjoni ta’ entitajiet simili bħal tagħna Ewropej biex jattendu għal dawn l-events li organizzajna. U dak ifisser li huma qed jaraw ukoll l-opportunità fl-Afrika imma m’għandhomx in-networks bħalna. Allura qed jaraw li la m’għandhomx is-saħħa ta’ ambaxxata fil-Ghana jipprovaw jidħlu f’dik l-event ...  

ONOR. EVARIST BARTOLO: Ma nagħmlux ħafna għaġeb biha din għax imbagħad nibdew niġu ssusspettati li aħna bħaż-żiemel ta’ Troja! Pereżempju jiġi pajjiż jgħidlek biex nagħmlu biċċa xogħol flimkien imma ma jixtiqux li jidhru huma peress li kellhom legat kolonjali. Allura jgħidulna li nistgħu naħdmu flimkien, fejn nidhru aħna imma nagħmlu l-biċċa xogħol flimkien. Mhux se nsemmi eżempji għal raġunijiet ovvji imma hemm fejn qed nagħmlu hekk u jekk naħdmuha bil-għaqal ikun jaqbel għal kulħadd, anke għall-pajjiżi Afrikani.

IS-SUR RONALD MICALLEF: Aħna sibna wkoll li fl-aħħar sitt xhur kien hemm kumpaniji Ingliżi li ġew hawnhekk proprju minħabba l-istrateġija tal-Afrika għax  ħassewhom aktar viċin għall-Afrika. U allura ġew u investew hawnhekk, speċjalment fl-IT u fl-artificial intelligence. Dawn illum il-ġurnata ħolqu impjiegi tajbin u jħallsu tajjeb ħafna. Kellhom l-għażla li jmorru l-Olanda jew li jiġu Malta u ġew proprju hawnhekk minħabba l-fatt li aħna viċin tal-Afrika u għandna strateġija ċara għall-Afrika. L-istrateġija mhijiex biss dokument imma l-istrateġija hija wkoll aċċessibilità. Ħaġa tal-iskantament kif aħna pajjiż żgħir u mmorru sal-prim ministri u nsibu l-bibien miftuħa. Din mhux se ssibha minn ambaxxaturi ta’ pajjiżi kbar, li jkollok dik l-aċċessibilità li ambaxxatur jista’ jwasslek sal-quċċata tad-decision making.   

IĊ-CHAIRPERSON: Fl-ewwel lok nerġa’ niskuża ruħi talli ġejt tard imma kelli ċirkostanzi li ma stajtx nagħmel mod ieħor. Nirringrazzjakom tax-xogħol li qegħdin tagħmlu għal pajjiżna u nawguralkom aktar suċċess u ġid. Jien konvint li l-proposti tagħkom li ressaqtu lill-Ministru, fejn jidħlu l-ambaxxati u l-aspett politiku u l-aspett diplomatiku, qegħdin jaslu fuq livell ta’ gvern u anke ma’ ministri oħra li jistgħu jkunu involuti biex kemm jista’ ikun jagħmlu x-xogħol tagħkom iżjed faċli u iżjed kreattiv.  Nirringrazzjakom.

Fis-6.18 p.m. il-Kumitat aġġorna għal data u b’aġenda li kellhom jiġu komunikati aktar tard.

